
Bagadallat ohppiid lohkamis 
 

Nuoraidskuvlladásis galget oahppit šaddat iešheanalaš ja áŋgiris lohkkit. Sii galget máhttit váldit atnui vuogas 

lohkanstrategiijaid go leat váttis teavsttat.  

Bagadallat lohkamis dáhpáhuvvá njealji ceahki mielde.  

Go galggat lohkan bagadallama čađahit, de lea dábálaš dan juohkit njealje cehkiide. Álggos muitalat girjji dahje 

teavstta birra maid oahppit galget lohkat, dastto lohket oahppit oahpaheaddji doarjagiin. Maŋŋel čađahat 

ságastallama teavstta sisdoalu birra, ja loahpas bargabehtet soames gielalaš hástalusaiguin mat ledje justte dán 

teavsttas.  

 

Ávžžuhuvvo válljet teavstta mii galgá juo adnot oahpahusas, ja maid oahppit livčče muđui ge lohkat galgan. Sáhttá 

maid válljet teakstaoasi dušše. Oahpaheaddji ferte ráhkkanit bures go galgá ságastallat ja muitalit girjji/teavstta birra. 

Dán ságastallamis galgá oahpaheaddji jearrat gažaldagaid mat aktiviserejit ohppiid ovdamáhtu, ja gažaldagaid 

gánnáha hábmet dainna lágiin ahte oahppi šaddá sahkki tekstii.  

Oahpaheaddji ja oahppit fertejit maid ovdal lohkama geahččat ja jođánit lohkat oasáža teavsttas. Áinnas válljet dušše 

ovtta dahje guokte oasi maid ságastallat, ovdamearkka dihte:  

- Makkár teaksta dá lea? (fágateaksta, dikta, muitalus, ođasášši)  

- Makkár dieđuid oaččut govvateavsttas?  

- Manne doaivvut ahte mii galgat justte dán teavstta lohkat?  

- Dát golbma sáni muitalit juoidá teavstta birra: Suohkku, gođđinsággi, hálbi (sánit ferte oahpaheaddji válljen 

ovdagihtii). Man birra doaivvut don dát teaksta lea?  

Go oahppit álget lohkat, de berre sis leat teaksta bábirhámis. Loga teavstta jitnosit, vuoi buohkain lea seamma 

vejolašvuohta oažžut ipmárdusa. Áinnas siđa ohppiid merket tekstii jus leat váttis sánit, oahpes dieđut dahje 

sáhttibehtet fárrolaga mearridit makkár dieđuid galget merket.  

Go álgibehtet gielalaš hástalusaiguin bargat, de fertejit leat dušše moadde, áinnas vaikko guokte dahje golbma 

hástalus mainna bargabehtet hávális. Lea dehálaš muitit ahte ii leat ávki vikkahit vaikko man ollu bargobihtáid ja 

hástalusaid addit ohppiide, de sii fertejit dušše doapmat bargat buot. Lea buoret čiekŋudit ovtta hástalussii ja 

buohkaid oažžut fárrui.  

